
Fyrireikararnir 
rokna við millum 
8 og 10.000 
fólkum á ársins 
Summar Festivali

Eirikur Lindenskov

Summar Festivalurin er 
landsins størsta tónleika­
tiltak, og aftur í ár verður 
roknað við nógvum fólki í 
Klaksvík.

– Vit rokna við, at tað 
koma millum 8 og 10.000 
fólk á festival. Longu nú 
hava næstan 8.000 fólk 
tryggjað sær atgongumerki, 
og vit rokna við, at fólk fara 

at leggjast afturat komandi 
dagarnar, sigur Erik Biskop­
stø, sum er ein av fyrireika­
runum av Summar Festivali­
num.

Festivalurin í Klaksvík 
bjóðar í ár bólkar sum Toto, 
Lukas Graham, Christopher 
og eina langa røð av føroysk­
um bólkum og solistum.

– Vit hava vanliga tríggj­
ar ella í mesta lagi fýra út­
lendskar bólkar á Summar 
Festivalinum, tí vit vilja 
hava tey stóru nøvnini. Vit 
velja at miðsavna tøkniliga 
og fíggjarliga orkuna, so vit 
kunnu taka teir bólkarnar, 
sum eingin annar megnar at 
fáa til landið.

– Pallur okkara og set-up 
sum heild er gjørt sum til 

ein altjóða festival, tí vilja 
vit bjóða føroyingum tær 
størstu konsertirnar, sum 
tað ber til at fáa her á landi, 
sigur Erik Biskopstø.

Pallurin á Vágsbøi er í 
stødd, við annleggi og útgerð 
annars nógv tann størsti 
pallurin, sum verður settur 
upp í Føroyum, og tað skapar 
grundarlag fyri at fáa bólkar 
sum Toto og Lukas Graham 
til landið at spæla konsertir.

– Vit kundu eisini valt at 
gjørt ein minni festival við 
minni palli og minni nøvn­
um, men undirtøkan fyri 
Summar Festivalinum hevur 
øll árini verið so góð – bæði 
frá fólki, stuðlum, kommun­
unum og býnum annars – at 
vit vilja gera tann stóra festi­

valin til føroyingar, hóast tað 
hvørt ár er eitt high-risk til­
tak, sigur Erik Biskopstø.

Fegin um undirtøku
Fyrsti Summar Festivalurin 
varð hildin í 2004, og ársins 
festivalur er tí tann fjúrtandi 
í røðini. Fyrsta árið vóru um­
leið 3500 fólk á Summar 
Festivali, men seinastu 
mongu árini hava millum 8 
og 10.000 fólk verið á festi­
vali í Klaksvík.

– Vit eru sera fegin um, 
at undirtøkan fyri Summar 
Festivalinum hevur verið so 
góð, og vit gera okkum stór­
an ómak við at gera karmar­
nar og innihaldið á festivali­
num so gott sum gjørligt, 
sigur Erik Biskopstø.

Vænta 10.000 fólk á Summar Festivalin
Á Vágsbøi verða stóru konsertinar hildnar, og í ár skulu eitt nú Toto og Lukas Graham á pallin har

 Mynd: Anton Højgaard

– Tað er ordi­
liga spennandi 
at fáa møgu­
leikan at spæla 
á Summar 
Festivalinum, 
sigur Bára Sil­
vansdóttir

Songkvinnan Bára Silv­
ansdóttir hevur júst 
verið á konsertferð í Ís­
landi við bólki sínum, og 

fríggjakvøldið spæla tey 
á Summar Festivalinum.

– Tað er ordiliga spenn­
andi at fáa møguleikan at 
spæla á Summar Festivali­
num. Vit spældu á Torgi­
num í fjør, og tað var ein 
stór uppliving, sigur Bára 
Silvansdóttir.

Í ár skal hon spæla 
í stóra Tjaldinum, 
og konsertin verður 
fríggjakvøldið kl 20.00.  
Bára Silvansdóttir hev­
ur seinastu árini útgivið 
fleiri sangir – millum 
annað tann persónliga 
Skuggar.

– Eg skrivi um bæði 
tað, sum eg havi upplivað, 
og tað, sum onkur annar 
hevur upplivað. Tá ið tú 
skrivar um okkurt, sum 
tú sjálv hevur upplivað, so 
kann tað røra fólk meira, 
enn um tú bara skrivar 
um eitt ella annað, sigur 
Bára Silvansdóttir.

Persónligir sangir 
kunnu røra fólk

Fyrsta fram­
førslan hjá 
Signari í Homr­
um á Summar 
Festivalinum 
var óverulig. 
Fríggjakvøldið 
spælir hann á 
Vágsbø

Signar í Homrum spældi 
fyri fyrstu ferð á Summar 
Festivalinum í 2013, og 
tað gjørdist ein óverulig 
suksé hjá honum og bólk­
inum.

– Vit hava mangan 
hugsað um ta framførsl­
una síðani, og tað orðið, 
sum vit oftast hava brúkt, 
er surrealistiskt, sigur 
Signar í Homrum um kon­
sertina á Summar Festi­

valinum, tá ið hann kundi 
staðfesta, at hann hevði 
fingið veruligt gjøgnum­
brot sum solistur.

– Vit gjørdu ljóðroynd, 
meðan Kim Larsen spældi 
á stóra palli, og so fóru 
vit afturum at bíða. Tá 
byrjaðu fólk at syngja 
”Á, Signar í Homrum”, 
og tá vit komu á pallin 
var tað bara fantastiskur 
stemningur frá byrjan. 
Fólk sungu við, og millum 
sangirnar sungu tey aftur 
”Á, Signar í Homrum”. Tað 
var óveruligt, sigur hann.

– Tá ið vit komu av 
pallinum eftir konsertina, 
stóðu vit bara og hugdu 
upp á hvønn annan og 
spurdu, hvat hendi har?

Síðani 2013 hevur Sign­
ar í Homrum verið fastur 
gestur á Summar Festi­
valinum, og í ár skal hann 
spæla á Vágsbøi seint 
fríggjakvøldið.

– Vit fara at geva fólki 
tað, tey vilja hava. Vit 
spæla teir góðu gomlu 
sangirnar, og vit spæla 
eisini onkrar av teimum 
nýggju, sum longu eru 
blivnir nógv spældir, sigur 
Signar í Homrum.

Tað var óveruligt


